
Габілітацыя др. Э. Смулковай

“Пытаньні націску ў беларускай мове” — такая тэма габілітацыйнай дысэртацыі др.
Эльжбеты Смулковай, пасьпяховая абарона якой адбылася ў кастрычніку 1976 г. у Вар-
шаўскім унівэрсытэце. Дысэртацыя ёсьць вынікам шматгадовых дасьледаваньняў, якія
праводзіліся Э. Смулковай на тэрыторыі Беларускай ССР і Беласточчыны, і абапіраец-
ца на аналіз дыялектнага матэрыялу ў супастаўленьні зь беларускай літаратурнай мо-
вай. Яна атрымала высокую ацэнку вядомых польскіх славістаў — праф. А. Абрэмбс-
кай–Яблонскай з Варшаўскага ўнівэрсытэту, праф. В. Курашкевіча з Познаньскага ўнівэр-
сытэту, праф. З. Тапалінскай з Польскай акадэміі навук і дацэнта Варшаўскага ўнівэр-
сытэту др. А. Барташэвіча.
Навуковае дасягненьне др. Э. Смулковай — першае ў гісторыі польскай беларусі-

стыкі. Яно ёсьць сьведчаньнем разьвіцьця гэтай маладой навуковай дысцыпліны, а так-
сама росту творчага патэнцыялу Э. Смулковай — навуковага работніка катэдры бела-
рускай філялёгіі Варшаўскага ўнівэрсытэту ад першага году яе існаваньня.
Аб гэтым пераканаўча сьведчаць вынікі дыдактычнай і навукова–дасьледчай працы

др. Э. Смулковай. Яна аўтар двухтомнай манаграфіі, прысьвечанай вывучэньню сельс-
кагаспадарчай лексыкі ў гаворках Беласточчыны, а таксама звыш трыццаці артыкулаў
і распрацовак, якія датычаць разнастайных пытаньняў беларускай лінгвістыкі. Сярод
іх пачэснае месца займаюць праблемы вывучэньня гаворак беларускамоўных абшараў
Беласточчыны.
Цікава падкрэсьліць, што мовазнаўчыя працы Эльжбеты Смулковай друкаваліся ня

толькі ў польскіх акадэмічных зборніках і спэцыялізаваных часопісах, але спаткаліся
таксама з зацікаўленьнем выдавецтваў Беларусі, Масквы, Чэхаславакіі і нават амэры-
канскага ўнівэрсытэту Мічыган. Чытачоў “Нівы”, несумненна, зацікавіць і тое, што др.
Э. Смулкова — навуковы сакратар мовазнаўчай камісіі Беластоцкага навуковага тава-
рыства і сябар яго праўленьня.

